
IDFR Berazam Jadi Antara Pusat Latihan Diplomasi Terbaik

KUALA LUMPUR, 25 Mei (Bernama) -- Institut Diplomasi dan Hubungan Luar (IDFR) di
sini berazam menjadi sebuah institusi peneraju bagi melatih diplomat hebat di rantau
ini, kata Pengerusi Eksekutifnya Tan Sri Hasmy Agam pada Rabu.

Ini selaras dengan visinya untuk menjadi pusat tumpuan serantau dan pusat
kecemerlangan latihan dan penyelidikan bagi pengajian diplomasi dan antarabangsa,
katanya dalam satu temubual di sini.

Selain menyediakan latihan untuk pegawai Kementerian Luar dan kementerian lain di
negara ini, Hasmy berkata IDFR juga berbangga kerana mampu menyediakan latihan
kepada diplomat asing, terutama dari negara-negara membangun seperti Iraq,
Afghanistan, Palestin dan Bosnia-Herzegovina.

"Sebahagian daripada negara-negara ini telah meminta supaya kami menyediakan
latihan kepada mereka dari semasa ke semasa, termasuk untuk duta masing-masing.
Memandangkan kita juga adalah sebuah negara membangun, kita berkongsi perspektif
yang sama dan boleh belajar antara satu sama lain," katanya.

Hasmy berkata sesetengah program IDFR dibuat khusus untuk diplomat asing.
Program itu bermula pada 2007 dan sehingga kini, IDFR telah melatih lebih 1,000
diplomat asing dari 136 negara di seluruh dunia, terutama peserta dari negara-negara
membangun di bawah Program Kerjasama Teknikal Malaysia (MTCP) selain Asean,
Rancangan Colombo dan negara-negara Komanwel.

Dibangunkan pada 1 Julai 1991 di bawah Jabatan Perdana Menteri, IDFR kemudian
distruktur semula dan menjadi satu unit di Kementerian Luar pada 2004.

Kampus baru IDFR bernilai RM60 juta di Jalan Wisma Putra di sini dilengkapi sebuah
auditorium yang mampu menampung sehingga 250 orang, 12 bilik kuliah dan latihan,
sebuah perpustakaan yang memenangi anugerah dan 60 bilik asrama bertaraf tiga
bintang.



Kemudahan lain termasuk dewan serbaguna yang boleh memuatkan 500 orang,
sebuah galeri, sebuah kolam renang, gimnasium serta gelanggang tenis, skuasy dan
badminton.

Kursus latihan IDFR juga ditawarkan kepada lebih 136 negara di seluruh dunia,
terutama kepada peserta daripada negara-negara membangun di bawah MTCP,
Asean, Rancangan Colombo dan negara-negara Komanwel.

IDFR juga telah menjemput penceramah terkemuka dalam Siri Ceramah Awamnya dan
mereka termasuk bekas Setiausaha Agung Pertubuhan Bangsa-Bangsa Bersatu Kofi
Annan, Perdana Menteri Singapura Lee Hsien Loong, bekas Presiden Afrika Selatan
Nelson Mandela, Sultan Brunei Sultan Hassanal Bolkiah, bekas Perdana Menteri
Pakistan Allahyarham Benazir Bhutto dan bekas ketua Pertubuhan Pembebasan
Palestin Allahyarham Yasser Arafat.

Sebagai bahagian latihan di Kementerian Luar, IDFR sudah lama mengendalikan
latihan kepada pegawai diplomatik Malaysia sebelum mereka ditugaskan di luar negara.

"Kami menyediakan sebanyak 30 kursus dan program tahunan di IDFR, dan kursus
mengenai pidato umum, bahasa Inggeris bagi perhubungan awam dan diplomasi
hanyalah sebahagian daripada program yang kita ada," katanya.

IDFR turut mengendalikan kursus bahasa asing (Perancis, Sepanyol, Arab dan
Mandarin) bagi melengkapkan pegawai-pegawai tersebut dengan pengetahuan kerja
dalam bahaasa tertentu yang akan membantu mereka melaksanakan tugas rasmi di
tanahair dan luar negara.

Hasmy berkata mulai tahun ini, IDFR telah mengendalikan diploma bagi tempoh enam
bulan di bawah program diplomasi untuk pegawai kerajaan.

Beliau berkata IDFR juga berbincang dengan Kementerian Luar mengenai keperluan
pegawai menghadiri kursus pertengahan kerjaya yang boleh dijadikan sebagai ulangkaiji
bagi meningkatkan kemahiran mereka dalam dunia yang begitu cepat berubah.

-- BERNAMA



